
Sticky Note
Rhif y cwestiwn fel arfer

Sticky Note
Nifer yr ymgeiswyr sy’n ceisio ateb y cwestiwn


Sticky Note
Cyfrifir y sgôr gymedrig trwy adio sgorau'r ymgeiswyr unigol a'u rhannu â chyfanswm nifer yr ymgeiswyr. Os bydd yr ymgeiswyr i gyd yn cyflawni'n dda ar eitem arbennig, bydd y sgôr gymedrig yn agos at yr uchafswm marciau. I'r gwrthwyneb, os bydd ymgeiswyr yn gyffredinol yn cyflawni'n wael ar yr eitem bydd gwahaniaeth mawr rhwng y sgôr gymedrig a'r uchafswm marciau. Bydd cymharu'r marciau cymedrig yn syml yn dwyn sylw at yr eitemau hynny sy'n cyfrannu'n arwyddocaol at berfformiad cyffredinol yr ymgeiswyr. Fodd bynnag, gan nad oes i bob eitem yr un uchafswm marciau, arwydd rhannol yn unig o berfformiad ymgeiswyr a geir trwy gymharu'r cymedrau. Nid yw cael cymedrau cyfartal o anghenraid yn golygu perfformiad cyfartal. Os oes gan gwestiynau uchafswm marciau gwahanol, dylid defnyddio'r ffactor hygyrchedd i gymharu perfformiad.

Sticky Note
Mae'r gwyriad safonol yn mesur gwasgariad y data o gwmpas y sgôr gymedrig. Po fwyaf yw'r gwyriad safonol, mwyaf gwasgaredig (neu lai cyson) yw perfformiadau'r ymgeiswyr am yr eitem honno. Mae cynnydd yn y gwyriad safonol yn tueddu i fod yn arwydd o amrywiaeth gynyddol o blith ymgeiswyr, neu o bapur sy'n gwahaniaethu fwy, gan fod y marciau'n fwy gwasgaredig o gwmpas y canol. Mewn gwrthgyferbyniad, byddai gostyngiad yn y gwyriad safonol yn awgrymu bod mwy o unffurfiaeth ymhlith yr ymgeiswyr, neu bod llai o wahaniaethu ar y papur, gan fod marciau'r ymgeiswyr wedi'u clystyru fwy o gwmpas y canol.

Sticky Note
Uchafswm y marciau ar gyfer cwestiwn arbennig.

Sticky Note
Mae ffactor hygyrchedd eitem yn mynegi'r marc cymedrig fel canran o'r uchafswm marciau (Uchaf. Marciau) ac yn fesur o hygyrchedd yr eitem. Os yw'r marc cymedrig a enillir gan yr ymgeiswyr yn agos at yr uchafswm marciau, bydd y ffactor hygyrchedd yn agos at 100 y cant a'r eitem yn cael ei hystyried yn hygyrch iawn. Fodd bynnag, os yw'r marc cymedrig yn isel o'i gymharu ag uchafswm y sgôr, bydd y ffactor hygyrchedd yn fychan a'r eitem yn cael ei hystyried yn llai hygyrch i'r ymgeiswyr.

Sticky Note
Mae'r tabl, i bob eitem, yn dangos nifer (N) a chanran yr ymgeiswyr wnaeth roi cynnig ar y cwestiwn. Wrth gymharu eitemau ar y mesur hwn mae'n bwysig ystyried trefn ymddangos yr eitemau ar y papur. Os oes cyfanswm amser cyfyngedig i'r papur, mae'n bosibl na fydd gan rai ymgeiswyr ddigon o amser i gwblhau'r papur. Gall hyn olygu, yn ôl y mesur hwn, fod gan yr eitemau hynny sydd ar ddiwedd y papur ffigur datchwyddedig. Os nad ystyrir bod yr amser a ddyrannwyd am y papur yn ffactor arwyddocaol, gall canran isel olygu bod problemau hygyrchedd. Pan fydd ymgeiswyr yn cael dewis cwestiwn mae'r ystadegau'n dangos blaenoriaethau'r ymgeiswyr, ond dylanwad y polisi addysgu yn y ganolfan hefyd.

 WJEC CBAC Cyf. 


TGAU Llenyddiaeth Gymraeg 
 


Uned 1 Haen Uwch Haf 2018 
 


Rhaid Peidio Dawnsio yng Nghaerdydd gan Emyr Lewis  
 
Hedfan gan Grug Muse 
 
Cymharu 
 
Gellir sôn am bwyntiau megis: 
 


 Er bod y ddwy gerdd yn mynd i’r un cyfeiriad, maen nhw’n dechrau’n wahanol i’w gilydd.  
Mae Emyr Lewis yn canolbwyntio ar y gwaharddiad, ac mae Grug Muse yn canolbwyntio 
ar y posibiliadau y mae’r hedfan yn ei gynnig. 


 


 Mae oerfel yn rhywbeth sy’n amharu ar gyrraedd y nod yn y ddwy gerdd, ond mae’r ddau 
fardd yn eu defnyddio’n gadarnhaol. Mae’r ‘gwynt yn goflaid oer’ yn ôl Grug Muse, ac 
mae’r oerfel yn cadw’r swyddogion yng nghynhesrwydd eu ffau yn ôl Emyr Lewis. 


 


 Cawn awgrym yn y ddwy gerdd bod cwmni yn gymorth wrth herio’r rheolau. Mae Grug 
Muse yn edrych ymlaen at fod yng nghwmni adar eraill ‘mewn byd o blu’ ac mae Emyr 
Lewis yn cyfeirio at y ffaith fod y ‘stryd yn llawn’. 


 


 Cawn gyfeiriad penodol at reol neu reolau yn y ddwy gerdd. Rheol unigol benodol sydd 
gan Emyr Lewis, ond mae'r y gerdd ‘Hedfan’ yn cyfeirio’n fwy cyffredinol at reolau 
lluosog. 


 


 Dyhead sydd yn y ddwy gerdd at weld torri’r rheolau hyn. Dyhead amodol sydd gan Grug 
Muse, ‘Pe medrwn...’ Nid yw hi’n dweud bod hyn yn sicr o ddigwydd. Dyhead yn y 
dyfodol sydd yma. Mae Emyr Lewis yn dweud yn blaen bod hyn wedi digwydd ac yn 
parhau i ddigwydd ‘ambell Chwefror ar ddydd Iau’. 


 


 Mae yna gyfeiriadau at godi yn y ddwy gerdd. Cawn yr argraff gan Emyr Lewis bod 
ysbryd y bobl yn cael ei godi wrth iddyn nhw herio’r drefn a mynd allan i ddawnsio. Ar y 
llaw arall, mae yna godi mwy amlwg gan Grug Muse wrth i’r aderyn lwyddo i hedfan 
uwchlaw mân ofalon y byd. 


 


 Cawn dristwch yn y ddwy gerdd. I Grug Muse, mae hyn oll yn ddibynnol ar ei gallu i 
hedfan yn drosiadol. I Emyr Lewis, cawn awgrym o dristwch nad yw’r dawnsio hwn yn 
digwydd yn amlach.  

 WJEC CBAC Cyf. 


Rhaid Peidio Dawnsio yng Nghaerdydd 
 
Gellir sôn am bwyntiau megis: 
 


 Mae’r gerdd yn agor yn orchmynnol ac yn benodol iawn. Gallwn glywed beth na allwn ni 
fod yn ei wneud, a phryd yn union. 


 


 Clywn hefyd pwy sy’n ein gwahardd, ac yn gwneud y rheolau. 
 


 Cawn glywed hefyd yn lle mae’r gwaharddiad yn weithredol. 
 


 Mae’r ail bennill yn manylu ar un oddefiad o’r rheol, sef beth yw’r amodau sydd eu 
hangen fel y gellir bod yn dawnsio wedi deg o’r gloch.  


 


 Mae’r cyfyngiadau hyn yr un mor hurt â’r rheol wreiddiol. 
 


 Cawn yn y pennill olaf ddarlun o rai sy’n ‘beiddio torri’r rheol’. Nid yw’r rhain yn gwrando 
ar awdurdod lle mae’r awdurdod hwnnw’n afresymol. 


 


 Mae byd natur fel petai’n gymorth i ganiatáu i’r dawnswyr fynd allan heb i’r awdurdodau 
fod yn gwybod. 


 


 Wrth i'r swyddogion fod yn ‘gynnes yn eu ffau’, mae’r dawnswyr yn brwydro yn erbyn yr 
elfennau i fynd allan i herio’r drefn. Gwnânt hynny drwy ddiosg eu sgidiau cochion a 
mynd allan yn droednoeth. 


 


 Alegori yw’r gerdd am sut y gall pobl gyffredin fod yn herio’r drefn pan fo’r drefn honno’n 
ceisio eu rheoli’n afresymol. 

 WJEC CBAC Cyf. 


Hedfan gan Grug Muse 
 
Gellir sôn am bwyntiau megis: 
 


 Cerdd yw hon am geisio gwneud yr amhosib. Mae pobl wedi dyheu am allu hedfan 
erioed, a’r un dyhead sydd gan Grug Muse, ond mai hedfan yn drosiadol sydd ganddi hi. 


 


 Mae’n manylu ar yr elfennau hynny o fyd natur sy’n llesteirio’r hedfan, ‘dannedd y storm’, 
‘môr tymhestlog’. 


 


 Er y rhwystrau hyn, mae’n teimlo’n obeithiol fod yna werth i’r holl ymdrech gan fod ‘blas 
rhyddid ar yr halen.’ 


 


 Cawn glywed am ragor o rwystrau, ‘tros fynydd gwyn’ ‘tros rew ar lyn’. Ond wedi’r holl 
ymdrech, mae’n cyrraedd ‘uchelfannau’r byd, ac uwch...’ 


 


 Cawn glywed unwaith eto am y wobr, sef y rhyddid y mae hi’n dyheu amdano. 
 


 Down yn ôl at ddelwedd y storm trwy glywed ei bod yn bwriadu hedfan ‘drwy’r taranau’. 
 


 Yn y diwedd, cawn glywed am bwrpas y dyhead hwn i hedfan, sef i dorri’n rhydd oddi 
wrth gadwyni a rheolau cymdeithasol. 


 
 
 
Neges 
 
Mae neges y ddwy gerdd yn debyg, sef y dylai fod gan bob un ohonom y ddelfryd o geisio 
codi uwchlaw ambell i reol neu ddeddf anghyfiawn y mae cymdeithas wedi eu dyfeisio.  
 
Mae’r rhai sy’n creu’r rheolau yn eu creu yn aml er mwyn cadw’r drefn o fod un dosbarth yn 
rheoli a dosbarth arall o bobl yn cael eu rheoli. 

 WJEC CBAC Cyf. 


Arddull Rhaid Peidio Dawnsio yng Nghaerdydd 
 
Gellir sôn am bwyntiau megis: 
 


Enghraifft Nodwedd 


Rhaid peidio dawnsio Negydd 


yr Heddlu Cudd a’r Cyngor Rhestru 


ar stryd na pharc na heol Rhestru/negydd 


coch Ansoddair 


niwl a’r barrug yn fwgwd Trosiad 


barrug/poethion Cyferbyniad 


 
 
Arddull Hedfan 
 
Gellir sôn am bwyntiau megis: 
 


Enghraifft Nodwedd 


dannedd y storm Trosiad 


yn goflaid oer Trosiad 


tymhestlog/drycinog Ansoddeiriau 


blas rhyddid Trosiad 


i fod yn ddall Defnydd o’r synhwyrau 


hualau, cadwyni, rheolau Rhestru 


 
 
 
Mesur  
 
Rhaid Peidio Dawnsio yng Nghaerdydd: Mydr ac Odl 
 
Mae’r defnydd o fydr ac odl yn adlewyrchu symudiad y dawnsio. Mae’r odl yn awgrymu’r 
harmoni sy’n digwydd wrth i bobl fynd ati i greu trefn wrth ddawnsio. Mae’n eirionig y byddai’r 
awdurdodau’n cyhuddo’r dawnswyr o greu anhrefn. 
 
 
Hedfan: Y Wers Rydd 
 
Mae defnydd diddorol gan Grug Muse o’r wers rydd. Er nad oes patrwm arbennig i’r odlau, 
mae yma’n sicr ddefnydd o odli, felly ni allwn gollfarnu ymgeisydd sy’n nodi mydr ac odl 
chwaith. Mae’r wers rydd yn awgrymu anhrefn yn y byd y mae’r bardd yn ceisio dianc 
rhagddo, ac mae’r odl yn awgrymu’r hyfrydwch a’r drefn y mae’n dyheu amdanynt. 

 WJEC CBAC Cyf. 


31-40  Dadansoddi a dangos dealltwriaeth dreiddgar o’r cynnwys a’r 
neges/thema 


 Trafod yn dreiddgar addasrwydd ac effeithiolrwydd arddull, mesur ac iaith i 
greu awyrgylch 


 Defnyddio termau beirniadaeth lenyddol yn dreiddgar 


 Dangos ymateb personol treiddgar 


 Defnyddio dyfyniadau yn effeithiol 


 Cymharu testunau’n fedrus 


 Cyflwyno’r gwaith yn glir a chydlynol 


 Gafael sicr iawn ar sillafu, atalnodi a gramadeg 
 


21-30  Dadansoddi a dangos dealltwriaeth dda o’r cynnwys a’r neges/thema 


 Trafod yn dda addasrwydd ac effeithiolrwydd arddull, mesur ac iaith i greu 
awyrgylch 


 Defnyddio termau beirniadaeth lenyddol yn dda 


 Dangos ymateb personol da 


 Defnyddio dyfyniadau yn addas a phwrpasol 


 Cymharu testunau’n ystyrlon 


 Cyflwyno’r gwaith yn glir a threfnus 


 Gafael sicr ar sillafu, atalnodi a gramadeg 
 


11-20  Dangos dealltwriaeth eithaf da o’r cynnwys a’r neges/thema 


 Trafod yn eithaf da addasrwydd ac effeithiolrwydd arddull, mesur ac iaith i 
greu awyrgylch 


 Defnyddio rhai termau beirniadaeth lenyddol  


 Dangos ymateb personol eithaf da 


 Defnyddio dyfyniadau yn addas 


 Cymharu testunau’n eithaf da 


 Cyflwyno’r gwaith yn drefnus 


 Gafael gyson ar sillafu, atalnodi a gramadeg ar y cyfan 
 


0-10  Dangos peth dealltwriaeth am gynnwys a neges/thema 


 Trafod ychydig ar addasrwydd arddull, mesur ac iaith i greu awyrgylch 


 Defnyddio ambell derm beirniadaeth lenyddol  


 Ymgais i ymateb yn bersonol  


 Defnyddio ambell ddyfyniad 


 Ymgais i gymharu testunau 


 Cyflwyno’r gwaith yn lled drefnus 


 Gafael anghyson ar sillafu atalnodi a gramadeg 

Typewritten Text

Papur 1Mae ‘dealltwriaeth eithaf da’ o’r cynnwys yn cael ei ddangos yma ar adegau. Awgrymir felly mai yn y trydydd banc marciau mae’r gwaith hwn yn cael ei osod o ran y cynnwys. Mae’r ymdriniaeth o’r arddull yn cadarnhau hyn. Byddai’n uwch o fewn y bocs pe na bai wedi neidio yn fuan i ddweud, ‘Ar ddiwedd y cerdd[sic] ‘RPD…’ Ni theimlir bod yma ddigon o drafodaeth wedi bod ar gynnwys y gerdd i hawlio safle uwch. Mae’r ymdiniaeth o’r ail gerdd hefyd yn sicr yn dangos dealltwriaeth uwch na’r ‘peth dealltwriaeth’ y cyfeirir ato yn y bocs isaf. Mae enghreifftiau o frawddegau uchel eu safon yma e.e. ‘fel trosiad am drychinebau bywyd’. Serch hynny, prin yw’r rhain, ac mae’n mynd i gors ryw ychydig wrth drafod y cyflythrennu ‘foch ym moch’. Nid oes yma ymhelaethu na thrafod addasrwydd arddull ar adegau e.e. y paragraff sy’n cychwyn ‘Yn pennill olaf o ‘RPD mae gwrthgyferbyniad…’Byddai’r ymgeisydd hwn yn uwch pe bai wedi manylu ar gynnwys y ddwy gerdd, ac ymdrechu’n fwy i drafod addasrwydd yr arddull yn fanylach.Marc  12/40

Papur 2Mae yma ymgais dda i gymharu’n gyson, er efallai y gellid bod wedi rhoi mwy o fanylion am gynnwys y ddwy gerdd. Er y diffyg manylder, mae yma ddangos gallu i grisialu e.e. ‘…yn debyg, mae’r gerdd Hedfan hefyd yn son am torri rheolau ac bod yn rhydd oherwydd os rwyt yn hedfan rwyt yn rhydd a gallu mynd i rhywle ti eisiau.’ Wrth drafod arddull, mae’n cyfeirio’n eithaf da at addasrwydd ac effeithiolrwydd. Mae’r ymgeisydd yn cyfeirio’n gyson at arddull, ac er nad yw’r cynnwys yn gydlynus, mae’n cyfeirio ato drwy gyfrwng trafod yr arddull. Mae yma ddefnydd da o ddyfyniadau ynghyd â dealltwriaeth eithaf da. Mae’n ddiogel iawn, ac yn uchel, o fewn y band marciau 11-20.Marc 18/40

Papur 3Mae yna’n bendant elfen o ddadansoddi cyson trwy’r gwaith hwn. Mae yna fanylder wrth drafod y cynnwys, ac mae’n amlwg bod yr ymgeisydd wedi deall y ddwy gerdd. Cryfder arall yw bod yr ymgeisydd yn trafod yr arddull yn naturiol wrth drafod y cynnwys ar adegau. Defnyddir dyfyniadau’n gyson a deallus wrth drafod y cynnwys a’r arddull. Mae gafael yr ymgeisydd ar ramadeg yn sicr ar y cyfan. Trafodir y neges yn y ddwy gerdd yn helaeth. Er mwyn codi i’r bocs uchaf byddai’n rhaid i’r ymgeisydd fod wedi dangos mwy o dreiddgarwch wrth drafod y ddwy gerdd. Mae yma fanylder yn bendant, a’r ymgeisydd yn trafod yr arddull yn fwy penodol yn ail hanner yr ateb. Efallai fod yma ychydig o ailadrodd e.e. wrth drafod yr ansoddair ‘dros fynydd gwyn’ ar ddau achlysur.Mae’r gwaith hwn yn gyfforddus o fewn y band marciau 21-30.Marc 26/40

ⓗ WJEC CBAC Cyf.


1. Darllenwch y ddwy gerdd ganlynol yn ofalus.
 Yn y cerddi, mae’r ddau fardd yn rhoi darlun o’r hyn sy’n bosib ei wneud wrth beidio â 


dilyn rheolau.


 Cymharwch y ddwy gerdd gan ddangos sut maen nhw’n debyg neu’n wahanol. Wrth drafod 
y cerddi dylech gyfeirio at y canlynol:


 • cynnwys a neges / themâu’r cerddi
 • sut mae’r beirdd yn cyfleu eu syniadau neu’n creu awyrgylch yn y cerddi (nodweddion 


arddull, mesurau ac ati)
 • eich ymateb personol i’r cerddi


 Wrth ateb, cofiwch ddyfynnu’n briodol a chyfeirio at enghreifftiau penodol i gefnogi’ch 
sylwadau. [40]


Rhaid Peidio Dawnsio...


Rhaid peidio dawnsio yng Nghaerdydd
rhwng wyth a deg y bore,
mae camerâu yr Heddlu Cudd
a’r Cyngor am y gore
yn edrych mas i weld pwy sydd
yn beiddio torri’r rheol
na chaiff neb ddawnsio yng Nghaerdydd
ar stryd na pharc na heol.


Mae dawnsio wedi deg o’r gloch
yn weithred a gyfyngir
i chwarter awr mewn ’sgidiau coch
mewn mannau lle’r hebryngir
y dawnswyr iddynt foch ym moch,
heb oddef stranc na neidio,
ac erbyn un ar ddeg o’r gloch
rhaid i bob dawnsio beidio.


Ond ambell Chwefror ar ddydd Iau,
pan fydd y niwl a’r barrug 
yn fwgwd am y camerâu
fel bo’r swyddogion sarrug
yn swatio’n gynnes yn eu ffau 
gan ddal diodydd poethion,
mae’r stryd yn llawn o naw tan ddau
o ddawns y sodlau noethion.


Emyr Lewis


Hedfan


Pe medrwn hedfan 
Trwy ddannedd y storm 
Fe hedwn, 
A’r gwynt yn *goflaid oer 
Tros fôr tymhestlog, 
Tros donnau *drycinog. 
Teimlo’r *heli’n llosgi 
A’r ewyn yn tasgu,
A blas rhyddid ar yr halen.


Fe hedwn tros fynydd gwyn, 
Tros rew ar lyn, 
Trwy *luwch, 
I uchelfannau’r byd, ac uwch 
I fod yn ddall mewn byd o blu 
Ac anadlu rhyddid, i fyny fry.


Fe hedwn drwy’r taranau 
A myned i’r mannau 
Lle nad oes hualau, 
Cadwyni, rheolau.


Grug Muse


coflaid – cwtsh
drycinog – stormus
heli – dŵr y môr
lluwch – eira dwfn


DIWEDD Y PAPUR

